
Die winsgewendheid van koring het die afgelope drie jaar onder groot druk gekom. Die 
vernaamste rede daarvoor was dat swak lentereën opbrengs in die binneland geknou het. 
Normaalweg behoort die produsenteprys van enige kommoditeit in sulke gevalle te verhoog 
sodat boere tot ‘n mate vir die laer aanbod gekompenseer kan word. In die geval van koring 
het die internasionale hoë voorraadvlakke egter tot ‘n lae invoerpariteitsprys gelei en het 
koringboere gevolglik met ‘n lae opbrengs én ‘n lae prys gesit. 
 
Die tabel toon die finansiële resultate van koringboere in die Oos-Vrystaat aan.  Daarvolgens 
het dit in 2005/06 se produksieseisoen R2049 per ha gekos om koring te produseer. Die 
gemiddelde produksiekoste oor die afgelope sewe jaar het R1952 beloop. Die gemiddelde 
inkomste oor die afgelope sewe jaar was R2430 per hektaar terwyl die wins R389 per hektaar 
is. Die gemiddelde verlies vir die afgelope drie jaar was  R296 per hektaar. Die opbrengs was 
maar 1.4 ton per hektaar teen ‘n prys van R1326 per ton. 
 
 
Winsgewendheid 
 
Volgens Figuur 1 het koringboere in die Oos-Vrystaat die afgelope sewe jaar slegs drie goeie 
winsgewende jare beleef. Daar was drie jare waarin ‘n verlies gerealiseer is terwyl vanjaar 
(2006) basies net ‘n gelykbreekjaar is. In 2001 en 2002 is daar winste van meer as R1000 per 
hektaar gemaak maar sedert 2003 is daar ‘n dalende tendens wat in 2004 en 2005 tot verliese 
van meer as R300 per hektaar gelei het. Koring kan dus winsgewend in Suid-Afrika 
geproduseer word maar nie sonder dat hoër pryse vir lae opbrengs kompenseer nie. 
 
 
Opbrengs en prys 
 
Tydens die hoë winsgewende jare van 2001 tot 2003 is pryse van R1318, R1479 en R1510 per 
ton vir koring gerealiseer terwyl die opbrengs vir dieselfde jare 2.8, 2.8 en 2.0 ton per hektaar 
was. In 2003 was daar dus ‘n duidelike kompensasie tussen opbrengs en prys toe vraag en 
aanbod mekaar uitbalanseer het. 
 
Vanaf 2005 het opbrengs én prys gedaal. Pryse het rondom R1200 per ton gestabiliseer terwyl 
opbrengs ver onder 2 ton per hektaar was. Die invoerpariteitsprys het binnelandse pryse dus 
afgedruk ten spyte van die feit dat daar nie voldoende koring vir die binnelandse mark 
geproduseer kon word nie. Indien die afgelope sewe jaar in oënskou geneem word, hou prys en 
opbrengs van koring, met uitsondering van 2005, geensins met mekaar verband nie. 

Vraag en aanbod 
 
Suid-Afrikaners gebruik tans ongeveer 2.7 miljoen ton koring per jaar. Plaaslike koringboere 
kon die afgelope drie jaar gemiddeld slegs 1.7 miljoen ton daarvan produseer. ‘n Volle miljoen 
ton koring moes gemiddeld dus die afgelope drie jaar ingevoer word om aan die plaaslike 
mark te kon voorsien. 
 
Volgens figuur 3 moes Suid-Afrika vir elk van die afgelope sewe jaar koring invoer om aan 
die binnelandse vraag te kan voldoen. Gelukkig vir die binnelandse mark was daar genoeg 
koring op internasionale markte beskikbaar om aan hierdie vraag te kan voldoen. Ongelukkig 
vir plaaslike boere was hierdie koring teen baie lae pryse beskikbaar en was die rand redelik 
sterk teenoor die VSA-dollar sodat ingevoerde koring, veral gedurende die laaste drie jaar, 
goedkoper as die produksiekoste van plaaslik geproduseerde koring aangekoop kon word. 
 
In ‘n vrye markstelsel bepaal vraag en aanbod die prys van ‘n produk en die meeste 
koringboere ondersteun hierdie beginsel. Dit raak egter baie moeilik om met internasionale 
koringpryse te kompeteer, veral as baie van hierdie koring in lande geproduseer word waar 
produsente swaar deur hulle regerings gesubsidieer word. 
 
 
Slotsom 
 
Die internasionale prys van koring, wat uiteindelik in die plaaslike invoerpariteitsprys 
gereflekteer word, speel ‘n oorweldigende rol in die prysvasstelling van Suid-Afrikaanse 
koring. Dit beteken dat die binnelandse aanbod geen effek op pryse uitoefen nie omdat die 
plaaslike vraag gerieflik en goedkoop deur middel van ingevoerde koring aangevul kan word. 
 
Suid-Afrikaanse boere kan wel die hoeveelheid hektare wat aangeplant word bestuur maar nie 
die opbrengs op elke hektaar nie. Dit word deur die klimaat bepaal. Die klimaatsrisiko van 
wisselende opbrengs word dus gladnie deur middel van prysskommelinge verskans nie. Dit 
maak produksiebeplanning vir koring baie moeilik en daarom dreig ‘n groot aantal 
koringboere om hierdie vertakking te los. 
 
Koringboere was baie hoopvol vir prysbeskerming teen internasionale lae pryse maar die 
tweede voorlegging vir die instelling van ‘n hoër tarief op ingevoerde koring is onlangs weer 
deur die Departement van Handel en Nywerheid verwerp. Dit is ‘n jammerte omdat dit basies 
‘n sein na koringboere uitstuur dat goedkoop koring belangriker is as die bydrae wat plaaslike 
koringboere in terme van werkskepping en die vermenigvuldigereffek tot die ekonomie bydra. 
By implikasie is die Suid-Afrikaanse regering se siening dus dat koringboere teen 
invoerpariteitsprys moet produseer, ongeag die opbrengs wat hulle realiseer. 
 
Ongelukkig reflekteer die goedkoop koring nie in die kleinhandelprys van brood nie. Die 
ignorering van koringboere se lae winsgewendheid dra, in terme van voedselverskaffing, dus 
nie by tot uitkoms vir die armstes van die armes nie. 

Die hoë internasionale voorraadvlakke van koring en die sterk rand wat toevallig daarmee 
gepaard gaan, gaan nie vir ewig voortduur nie. As die binnelandse koringprodusente egter 
reeds uit die bedryf gedwing is, gaan dit baie moeilik wees om oornag uit plaaslike bronne aan 
die binnelandse vraag te voorsien as dit ekonomies nie meer die moeite werd is om koring in 
te voer nie. 
 
 
 
Bethlehem 
Junie 2006 

FIGUUR 1: WINSGEWENDHEID VAN KORING

FIGUUR 2: OPBRENGS EN PRYS VAN KORING

FIGUUR 3: VRAAG EN AANBOD VAN KORING

